
НИЙГМИЙН ЭРҮҮЛ МЭНДИЙН ТУСЛАМЖ,
 ҮЙЛЧИЛГЭЭНИЙ ТУХАЙ


НЭГДҮГЭЭР БҮЛЭГ
НИЙТЛЭГ ҮНДЭСЛЭЛ

1 дүгээр зүйл.Хуулийн зорилт

1.1.Энэ хуулийн зорилт нь хүн амын эрүүл мэндийн байдал, түүнд нөлөөлөх хүчин зүйл, халдварт болон халдварт бус өвчнийг тандах, өвчин, эмгэгээс урьдчилан сэргийлэх, хамгаалах, эрүүл мэндийн боловсрол олгох, эрүүл мэндийг дэмжих үйл ажиллагааг зохион байгуулах, санхүүжүүлэх, хяналт тавихтай холбогдох харилцааг зохицуулахад оршино.

2 дугаар зүйл.Нийгмийн эрүүл мэндийн тусламж, 
үйлчилгээний тухай хууль тогтоомж

2.1.Нийгмийн эрүүл мэндийн тусламж, үйлчилгээний тухай хууль тогтоомж нь Монгол Улсын Үндсэн хууль, Эрүүл мэндийн тухай хууль, Эрүүл ахуйн тухай хууль, Эрүүл мэндийн даатгалын тухай хууль, Дархлаажуулалтын тухай хууль, Сэтгэцийн эрүүл мэндийн тухай хууль, Хүний дархлал хомсдолын вирусын халдвар, дархлалын олдмол хомсдолоос сэргийлэх тухай хууль, Боловсролын тухай хууль, Хүнсний тухай хууль болон эдгээр хуульд нийцүүлэн гаргасан хууль тогтоомжийн бусад хууль эрх зүйн актаас бүрдэнэ.

2.2.Монгол Улсын олон улсын гэрээнд энэ хуульд зааснаас өөрөөр заасан бол олон улсын гэрээний заалтыг дагаж мөрдөнө.

2.3.Нийгмийн эрүүл мэндийн ноцтой байдал үүссэн нөхцөлд “Олон улсын эрүүл мэндийн дүрэм”-ийг чиглэл болгож ажиллана.

3 дугаар зүйл.Хуулийн нэр томьёоны тодорхойлолт

3.1.Энэ хуульд хэрэглэсэн дараах нэр томьёог доор дурдсан утгаар ойлгоно:

3.1.1.“нийгмийн эрүүл мэнд” гэж хүн, байгаль, нийгмийн зохицлыг хангаснаар хүн амын эрүүл мэндийг хамгаалах, дэмжих, өвчин, эмгэгээс урьдчилан сэргийлэх, эрүүл, аюулгүй амьдрах орчин бүрдүүлэх чиглэлээр хувь хүн, хамт олон, байгууллага, салбар хоорондын зохицуулалттай, нотолгоонд суурилсан нийтээр хэрэгжүүлэх цогц арга хэмжээг;

3.1.2.“нийгмийн эрүүл мэндийн тусламж, үйлчилгээ” гэж Эрүүл мэндийн тухай хуулийн 13.2-т заасныг;

3.1.3.“нийгмийн эрүүл мэндийн ноцтой байдал” гэж хүний болон зоонозын шалтгаант халдварт өвчин, шалтгаан тодорхойгүй өвчлөл, хими, цацрагийн осол, хордлого, дэгдэлтийн үед хүн ам өртөх, өвчлөх, улс болон орон нутгийн эрүүл мэндийн салбарын нөөц, боломжоос давсан хохирол учирч болзошгүй нөхцөл байдал үүссэн тохиолдлыг;

3.1.4.“эрүүл мэндийг дэмжих” гэж хүн амын эрүүл мэндийг хянах, бэхжүүлэх, эрүүл зан үйлийг хэвшүүлэх, эрүүл амьдрах орчин, нөхцөлийг бүрдүүлэхэд чиглэсэн үйл ажиллагааг;

3.1.5."эрүүл мэндийг хамгаалах" гэж Эрүүл мэндийн тухай хуулийн 3.1.2-д заасныг; 

3.1.6.“тандалт” гэж хүний эрүүл мэндэд нөлөөлөх эерэг, сөрөг нөлөөллийг ажиглах, судлах, мэдээ, мэдээлэл цуглуулах, дүн шинжилгээ хийх, үнэлэх, мэдээлэх, хариу арга хэмжээг төлөвлөх үйл ажиллагааг;

3.1.7.“эрсдэлийн үнэлгээ” гэж хүний эрүүл мэндэд сөргөөр нөлөөлөх хүчин зүйлийг тодорхойлж, өвчинд өртөх магадлалыг тооцон, өртсөн тохиолдолд гарч болох үр дагаврыг чанар, тоон үзүүлэлт, судалгааны аргаар үнэлэх явцыг;

3.1.8.“эрүүл мэндийн нөлөөллийн үнэлгээ” гэж Эрүүл ахуйн тухай хуулийн 3.1.9-д заасныг;

3.1.9.“хариу арга хэмжээ” гэж нийгмийн эрүүл мэндийн ноцтой байдлын эрсдэлийн үнэлгээний дүнд үндэслэн тухайн эрсдэлийг бууруулах үйл ажиллагааг;

3.1.10.“тохиолдлын удирдлагын тогтолцоо” гэж нийгмийн эрүүл мэндийн ноцтой байдлын үед хариу арга хэмжээг хэрэгжүүлэх үүрэг бүхий байгууллагуудын удирдлагын цогц үйл ажиллагааг;

3.1.11.“эрт илрүүлэг” гэж өвчний шинж тэмдэг илрээгүй хүн амыг урьдчилан сэргийлэх үзлэг, шинжилгээ, оношилгоонд хамруулан эрсдэлт хүчин зүйл, өвчин, эмгэгийг илрүүлэх үйл ажиллагааг;

3.1.12.“эрсдэлт хүчин зүйл” гэж хүний эрүүл мэндэд нөлөөлж, сөрөг үр дагавар үүсгэгчийг;

3.1.13.“эрүүл мэндийн боловсрол” гэж хүн амыг эрүүл мэндээ хамгаалах арга барилд сургах, эрүүл зан үйлийг төлөвшүүлэх зорилгоор мэдлэг олгох, дадал хэвшүүлэх үйл ажиллагааг;

3.1.14.“зоонозын халдвар” гэж мал, амьтан, шавж, мэрэгч, дамжуулагчаас хүнд халдварладаг халдварыг;

3.1.15.“сайн дурын ажилтан” гэж нийгмийн сайн сайхны төлөө өөрийн цаг болон хүч хөдөлмөрөө зориулах замаар хүн амын эрүүл мэндэд хувь нэмрээ оруулж байгаа хүнийг;

3.1.16.“нийгмийн эрүүл мэндийн ажилтан” гэж нийгмийн эрүүл мэндийн мэргэжилтэн болон нийгмийн эрүүл мэндийн чиглэлээр ажилладаг бусад ажилтныг;

3.1.17.“нийгмийн эрүүл мэндийн мэргэжилтэн” гэж эрүүл мэндийн их, дээд сургуулийг нийгмийн эрүүл мэндийн чиглэлээр төгссөн мэргэжилтнийг;

3.1.18.“нийгмийн эрүүл мэндийн бусад ажилтан” гэж энэ хуулийн 7.1.1-7.1.3-д заасан байгууллагад ажилладаг бусад ажилтныг;

3.1.19.“нийгмийн эрүүл мэндийн нэгж, алба” гэж Эрүүл мэндийн тухай  хуулийн 15.1.4, 15.1.7, 15.1.11-15.1.13-т заасан байгууллага, үйлдвэр, аж ахуйн нэгж байгууллагын мэргэжлийн эмч, ажилтанд нийгмийн эрүүл мэндийн тусламж, үйлчилгээний талаар мэргэжил арга зүйн чиглэл өгөх чиг үүрэг бүхий бүтцийг;

3.1.20.“нийгмийн эрүүл мэндийн мэдээллийн сан” гэж нийгмийн эрүүл мэндийн тусламж, үйлчилгээний төрөл, үйл ажиллагааны чиглэлээр мэдээлэл цуглуулж, боловсруулах, ашиглах зорилго бүхий мэдээллийн санг;

3.1.21.“олон нийтийн оролцоо” гэдгийг шийдвэр гаргах процессын талаар олон нийт мөн ашиг сонирхол бүхий бүлэгт мэдээлэн, тэдэнтэй хэлэлцүүлэг хийн, зөвлөлдөх явдал гэж ойлгоно.


4 дүгээр зүйл.Үйл ажиллагаанд баримтлах
зарчим

4.1.Нийгмийн эрүүл мэндийн тусламж, үйлчилгээг үзүүлэхэд дараах зарчмыг баримтална:

4.1.1.ил тод, тэгш хүртээмжтэй, чанартай байх;
4.1.2.өмчийн олон хувилбартай байх;
4.1.3.шинжлэх ухааны нотолгоонд суурилах;
4.1.4.төр, иргэн, хуулийн этгээдийн хамтын үйл ажиллагаанд тулгуурлах;
4.1.5.үндэсний онцлог, уламжлалд суурилан олон улсын жишиг, хөгжлийн чиг хандлагад нийцсэн байх;
4.1.6.ялгаварлан гадуурхалтаас ангид, хүний эрхийг дээдлэх;
4.1.7.олон нийтийн оролцоо, сайн дурын ажилтны хувь нэмрийг чухалчлах.



ХОЁРДУГААР БҮЛЭГ
НИЙГМИЙН ЭРҮҮЛ МЭНДИЙН ТУСЛАМЖ, ҮЙЛЧИЛГЭЭНИЙ 
ТӨРӨЛ, ЧИГЛЭЛ

5 дугаар зүйл.Нийгмийн эрүүл мэндийн тусламж, үйлчилгээний 
төрөл, үйл ажиллагааны чиглэл

5.1.Нийгмийн эрүүл мэндийн тусламж, үйлчилгээ нь дараах төрөлтэй байна:

5.1.1.халдварт болон халдварт бус өвчний хяналт;
5.1.2.орчин эрүүл мэнд;
5.1.3.хөдөлмөрийн эрүүл мэнд;
5.1.4.хүнсний аюулгүй байдал, шим судлал;
5.1.5.нийгэм, сэтгэл зүйн эрүүл мэнд;
5.1.6.гэр бүл төлөвлөлт, нөхөн үржихүйн эрүүл мэнд;
5.1.7.нийгмийн эрүүл мэндийн лаборатори;
5.1.8.нийгмийн эрүүл мэндийн ноцтой байдлын хариу арга хэмжээ.

5.2.Энэ хуулийн 5.1-д заасан тусламж, үйлчилгээнд дараах үйл ажиллагаа хамаарна:

	5.2.1.энэ хуулийн 5.1.1-д заасан төрөлд халдварт болон халдварт бус зонхилон тохиолдож буй өвчний эрсдэлт хүчин зүйлсийн тархалтыг тандан судлах, тодорхойлох, эрт илрүүлэх, урьдчилан сэргийлэх арга хэмжээг иргэн, гэр бүл, байгууллага, хамт олонд тулгуурлан зохион байгуулах, эрүүл мэндийн насан туршийн боловсрол олгох үйл ажиллагааг зохион байгуулах, зонхилон тохиолдох өвчлөл, эндэгдлийн мэдээллийн тогтолцоог бэхжүүлэх;

5.2.2. энэ хуулийн 5.1.2-д заасан төрөлд хүн амын суурьшлын орчин, агаарын чанар, хөрсний бохирдол, ус хангамж, ариун цэвэр, хог хаягдлаас шалтгаалсан өвчлөл, хордлогоос хүн амыг хамгаалах, урьдчилан сэргийлэх;

5.2.3. энэ хуулийн 5.1.3-т заасан төрөлд ажил, хөдөлмөртэй холбоотой хүчин зүйлсээр үүсгэгддэг мэргэжлээс шалтгаалсан өвчлөл, хордлогоос хөдөлмөр эрхлэгч ажилтныг хамгаалах, хөдөлмөрийн чадварыг хадгалах;

5.2.4.энэ хуулийн 5.1.4-т заасан төрөлд хүнсний аюулгүй байдал, шим тэжээлийн зохистой байдал алдагдсанаас шалтгаалсан өвчлөл, хордлогоос урьдчилан сэргийлэх, хүн амын эрүүл мэндийг хамгаалах;

5.2.5.энэ хуулийн 5.1.5-т заасан төрөлд нийгэм болон хүрээлэн байгаа гадаад, дотоод орчноос үүдэлтэй сөрөг нөлөөллийг арилгах, хүнийг амьдралын зөв хэв маягт сургах, нийгмийн харилцаанд дасан зохицож, хувь нэмрээ оруулахад дэмжлэг үзүүлэх;  

5.2.6.энэ хуулийн 5.1.6-д заасан төрөлд хувь хүн, хосууд эрүүл мэнд, эдийн засаг, амьдралын байдалд тохируулан хүссэн цагтаа жирэмслэх, төрөх,  жирэмснээс сэргийлэх арга, хэрэгсэл хэрэглэх, нөхөн үржихүйн эрүүл мэнд, эрхийг хамгаалах, мэдлэг эзэмшүүлэх, нөхөн үржихүйг дэмжих;

5.2.7.энэ хуулийн 5.1.7-д заасан төрөлд лабораторийн сорилт, шинжилгээгээр хүн амын эрүүл мэндийн байдал, түүнд нөлөөлөх хүчин зүйлийг тогтоох, судлах, хянах, тандах;

5.2.8.энэ хуулийн 5.1.8-д заасан төрөлд байгалийн гамшиг, нийтийг хамарсан ноцтой байдлын үед хүн амд үзүүлэх эрүүл мэндийн тусламж, үйлчилгээний бэлэн байдлыг хангах.

5.3.Нийгмийн эрүүл мэндийн тусламж, үйлчилгээний төрлийг дараах чиглэл тус бүрээр үзүүлнэ:

5.3.1.тандалт, судалгаа;
[bookmark: _Hlk136624526]5.3.2.эрүүл мэндийг дэмжих, эрүүл мэндийн боловсрол олгох;
5.3.3.урьдчилан сэргийлэх, үнэлэх, хянах;
5.3.4.нийгмийн эрүүл мэндийн бодлого, удирдлага;
5.3.5.олон нийтийн түншлэл, хамтын ажиллагаа.


ГУРАВДУГААР БҮЛЭГ
НИЙГМИЙН ЭРҮҮЛ МЭНДИЙН ТУСЛАМЖ, ҮЙЛЧИЛГЭЭНИЙ 
УДИРДЛАГА, ЗОХИОН БАЙГУУЛАЛТ

6 дугаар зүйл.Нийгмийн эрүүл мэндийн тусламж, үйлчилгээний 
                                 удирдлага эрх, үүрэг

6.1.Нийгмийн эрүүл мэндийн тусламж, үйлчилгээний удирдлагын тогтолцоо нь хамтын удирдлага, төрийн удирдлага болон аж ахуйн нэгж, байгууллага, иргэн, олон нийтийн оролцооноос бүрдэнэ.

6.2.Нийгмийн эрүүл мэндийн тусламж, үйлчилгээний төрийн удирдлагын тогтолцоо нь Монгол Улсын Их Хурал, Монгол Улсын Засгийн газар, Нийгмийн эрүүл мэндийн үндэсний зөвлөл, Төрийн захиргааны төв байгууллага, нутгийн өөрөө удирдах болон захиргааны байгууллагаас бүрдэнэ.

6.3.Монгол Улсын Их Хурал нь нийгмийн эрүүл мэндийн талаар төрөөс баримтлах бодлогыг батлах нийгмийн эрүүл мэндийн асуудлаарх олон улсын гэрээ, конвенцид нэгдэн орох, нийгмийн эрүүл мэндийн тусламж, үйлчилгээний тухайн жилийн төсвийг баталж, хуулийн хэрэгжилтэд хяналт тавина.

6.4.Хүн амын өвчлөл, түүнд нөлөөлж байгаа хүчин зүйлс, нийгмийн эрүүл мэндийн тулгамдсан асуудалд дүн шинжилгээ хийж, цаашид авах арга хэмжээний тухай санал, дүгнэлтээ Эрүүл мэндийн тухай хуулийн 7 дугаар зүйлийн 7.2-д заасан Үндэсний зөвлөлд тайлагнаж ажиллана. 

6.5.Монгол Улсын Засгийн газар хүний амь нас, эрүүл мэндийг хамгаалахад зайлшгүй шаардлагатай бараа бүтээгдэхүүн, дархлаажуулалтын бэлдмэл, эм, эмнэлгийн хэрэгсэл, тоног төхөөрөмжийг улсын хилээр хойшлуулшгүйгээр нэвтрүүлэх арга хэмжээг авна.

6.6. Монгол Улсын Ерөнхий сайдын дэргэд хамтын удирдлагыг хэрэгжүүлэх Нийгмийн эрүүл мэндийн үндэсний зөвлөл ажиллана. Нийгмийн эрүүл мэндийн орон тооны бус зөвлөлийн бүрэлдэхүүн, ажиллах журмыг Монгол Улсын Засгийн газар батална.

6.7.Төрийн захиргааны төв байгууллагууд нь хүрээлэн буй орчин, уур амьсгалын өөрчлөлтөөс хүн амын эрүүл мэндийг хамгаалах, аливаа эрсдэлээс сэргийлэх, эрүүл мэндийн боловсрол олгох, нийтийн биеийн тамирыг хөгжүүлэх нийтлэг зорилтыг шийдвэрлэх чиглэлээр салбарын үйл ажиллагааг нэгтгэн чиглүүлэх, бодлого шийдвэртээ тусгаж, үйл ажиллагаандаа бүс орон нутгийн уялдаа холбоог хангана.

6.8.Эрүүл мэндийн асуудал хариуцсан төрийн захиргааны төв байгууллага дараах эрх үүргийг хэрэгжүүлнэ:

6.8.1.нийгмийн эрүүл мэндийн тусламж, үйлчилгээний хууль тогтоомжийг хэрэгжүүлэх ажлыг зохион байгуулж, биелэлтийг хангуулах;

6.8.2.нийгмийн эрүүл мэндийн тусламж, үйлчилгээний бодлого, хөгжлийн чиг хандлага, хүний нөөц, тоног төхөөрөмж, технологийн хэрэгцээг тодорхойлох;

6.8.3.нийгмийн эрүүл мэндийн ноцтой байдлын үед тохиолдлын удирдлагын тогтолцооны горимоор ажиллаж, хариу арга хэмжээг хэрэгжүүлэх;

6.8.4.нийгмийн эрүүл мэндийн тусламж, үйлчилгээнд төр, хувийн хэвшлийн түншлэлийн бодлогыг тодорхойлох, мэргэжлийн удирдлагаар хангах.

6.9.Нийгмийн эрүүл мэндийн мэдээллийн сангийн ажиллах болон аюулгүй байдлыг хангах журмыг тагнуулын байгууллагын саналыг үндэслэн цахим хөгжил, харилцаа холбооны асуудал эрхэлсэн болон эрүүл мэндийн асуудал эрхэлсэн Засгийн газрын гишүүн хамтран батална.

6.10.Нийгмийн эрүүл мэндийн мэдээллийн сан, түүний үйл ажиллагааг нийтийн мэдээллийн дэд бүтцэд нийцүүлэх бөгөөд мэдээлэл хариуцагч хооронд мэдээлэл солилцохдоо эрүүл мэндийн цахим системийг ашиглана.

6.11.Эрүүл мэндийн тухай хуулийн 11 дүгээр зүйлийн 11.1.2 дахь заалтыг хэрэгжүүлнэ.

6.12. Аймаг, нийслэл, сум, дүүргийн иргэдийн Төлөөлөгчдийн Хурал харьяалах нутаг дэвсгэрийн хүн амын нийгмийн эрүүл мэндийг дэмжих, хамгаалах, нийгмийн эрүүл мэндийн тусламж, үйлчилгээнд нэмэлт төсвийг баталж, хэрэгжилтэд хяналт тавина. 

6.13.Бүх шатны Засаг дарга дараах эрх, үүргийг хэрэгжүүлнэ:

6.13.1.нийгмийн эрүүл мэндийн тусламж, үйлчилгээний хууль тогтоомжийг хэрэгжүүлэхтэй холбогдуулан Засгийн газар, төрийн захиргааны төв байгууллага, нутгийн өөрөө удирдах байгууллагаас гаргасан шийдвэрийг харьяа нутаг дэвсгэртээ хэрэгжүүлэх, биелэлтэд хяналт тавих, тайлагнах;

6.13.2.харьяалах нутаг дэвсгэрийн хүн амын эрүүл мэндийг дэмжих, хамгаалах асуудлаар хөтөлбөр, төсөл, арга хэмжээний төлөвлөгөө боловсруулж, иргэдийн Төлөөлөгчдийн Хурлаар батлуулан хэрэгжилтийг зохион байгуулах;

6.13.3.нутаг дэвсгэрийн нийгмийн эрүүл мэндийн байгууллагад ажиллаж байгаа нийгмийн эрүүл мэндийн ажилтны нийгмийн баталгааг хангах, тогтвор суурьшилтай ажиллах нөхцөлийг бүрдүүлэх;

6.13.4.нийгмийн эрүүл мэндийг дэмжих, хамгаалах, урьдчилан сэргийлэх чиглэлээр нийтийг хамарсан арга хэмжээнд аж ахуйн нэгж, байгууллага, иргэдийг татан оролцуулах;

7 дугаар зүйл.Нийгмийн эрүүл мэндийн тусламж, 
үйлчилгээний удирдлага, зохион байгуулалт

7.1.Нийгмийн эрүүл мэндийн тусламж, үйлчилгээг дараах байгууллага, нэгж алба үзүүлнэ:

7.1.1.нийгмийн эрүүл мэндийн асуудал хариуцсан үндэсний төв; 
7.1.2.аймаг, дүүргийн нийгмийн эрүүл мэндийн төв;
7.1.3.эрүүл мэндийн байгууллагын нийгмийн эрүүл мэндийн нэгж, алба; 
7.1.4.өрх, сум, тосгоны эрүүл мэндийн төв;
7.1.5.аж ахуйн нэгж, байгууллага.

8 дугаар зүйл.Нийгмийн эрүүл мэндийн тусламж, 
үйлчилгээг үзүүлэх байгууллагын эрх, үүрэг

8.1.Нийгмийн эрүүл мэндийн асуудал хариуцсан үндэсний төв нь дараах эрх, үүргийг хэрэгжүүлнэ: 

8.1.1.нийгмийн эрүүл мэндийн талаар баримтлах бодлого, стратеги, төлөвлөгөөг хэрэгжүүлэх, мэргэжил, удирдлага, арга зүйгээр хангах;

8.1.2.өвчний хяналт, сэргийлэлтийн үйл ажиллагааг үндэсний хэмжээнд удирдан зохион байгуулах;

8.1.3.орчин, уур амьсгалын өөрчлөлтөөс үүдэлтэй хүний эрүүл мэндэд үзүүлэх нөлөөлөл, хүчин зүйлийг тогтоох, үнэлэх чиглэлээр судалгаа хийх, тандах, хянах, мэдээлэх;

8.1.4.хүн амд эрүүл мэндийн боловсрол олгох, эрүүл амьдрах зан үйлийг төлөвшүүлэх чиглэлээр сургалт зохион байгуулах, сургагч багш бэлтгэх, мэргэжил арга зүйгээр хангах; 

8.1.5.нийгмийн эрүүл мэндийн чиглэлээр эрдэм шинжилгээ, судалгааны ажил хийх, холбогдох байгууллагад санал, зөвлөмж өгөх;

8.1.6.нийгмийн эрүүл мэндийн чиглэлээр үндэсний хэмжээнд лавлагаа лабораторийн үүрэг гүйцэтгэх;

8.1.7.биотехнологи, инновацийн урьдчилан сэргийлэх тарилга, биобэлдмэлийг турших, үйлдвэрлэх, ханган нийлүүлэх; 

8.1.8.нийгмийн эрүүл мэндийн чиглэлээр ажиллаж байгаа ажилтныг сургах, чадавхжуулах;

8.1.9.нийгмийн эрүүл мэндийн мэдээллийн санг цуглуулах, боловсруулах, ашиглах үйл ажиллагааг үндэсний түвшинд хэрэгжүүлэх.

8.2.Аймаг, дүүргийн нийгмийн эрүүл мэндийн төв дараах эрх, үүргийг хэрэгжүүлнэ:

8.2.1.нийгмийн эрүүл мэндийн тусламж, үйлчилгээг дангаар болон эрүүл мэндийн бусад байгууллага, аж ахуйн нэгж, олон нийт, иргэдийн оролцоотой хамтран хэрэгжүүлэх;

8.2.2.нийгмийн эрүүл мэндийн талаар баримтлах бодлого, хөтөлбөрийг хэрэгжүүлэх чиглэлээр эрүүл мэндийн байгууллагыг мэргэжил, арга зүйн удирдлагаар хангах;

8.2.3.хүн амын эрүүл мэндэд нөлөөлөх гадаад, дотоод орчны хүчин зүйлсийг тандах, хянах, үнэлэх, тэдгээрийн сөрөг нөлөөллөөс урьдчилан сэргийлэх, хамгаалах, хариу арга хэмжээг нутаг дэвсгэрийн хэмжээнд төлөвлөн зохион байгуулах, дүнг мэдээлэх;

8.2.4.нийгмийн эрүүл мэндийн ноцтой байдлын бэлэн байдал, хариу арга хэмжээг хэрэгжүүлэх;

8.2.5.халдварт болон халдварт бус зонхилон тохиолдох өвчин, түүний эрсдэлт хүчин зүйлээс урьдчилан сэргийлэх, эрт илрүүлгийг зохион байгуулах, эрүүл мэндийг дэмжих, хамгаалах, мэдээлэх, хянах;

8.2.6.хүн амын эрүүл мэндийг хянах, өвчин, эмгэгээс урьдчилан сэргийлэх үйл ажиллагааны хэрэгжилтийг харьяа нутаг дэвсгэрийн хэмжээнд зохион байгуулах;

8.2.7.хүнсний аюулгүй байдал алдагдахаас урьдчилан сэргийлэх, өвчлөлд нөлөөлж байгаа хүчин зүйлсийг тодорхойлох, тандалт судалгаа хийх, дүнг мэдээлэх;

8.2.8.өвчин, эмгэгээс урьдчилан сэргийлэх, эрүүл мэндийн боловсрол олгох, эрүүл зан үйлийг төлөвшүүлэх үйл ажиллагааг зохион байгуулах.

8.3.Эрүүл мэндийн тухай хуулийн 15.1.4, 15.1.7, 15.1.11-15.1.13-т заасан эрүүл мэндийн тусламж, үйлчилгээ үзүүлэх байгууллага нь нийгмийн эрүүл мэндийн нэгж, албатай байна. Хувийн хэвшлийн эрүүл мэндийн байгууллагад нийгмийн эрүүл мэндийн асуудал хариуцсан ажилтныг ажиллуулж болно.

8.4.Өрх, сум, тосгоны эрүүл мэндийн төв нь дараах эрх, үүргийг хэрэгжүүлнэ:

8.4.1.нийгмийн эрүүл мэндийн тусламж, үйлчилгээг иргэд, эрүүл мэндийн байгууллага, аж ахуйн нэгж, олон нийтийн оролцоотойгоор хэрэгжүүлнэ;

8.4.2.дархлаажуулалт, өвчин, эмгэгээс урьдчилан сэргийлэх, эрүүл мэндийн боловсрол олгох, эрүүл зан үйлийг төлөвшүүлэх үйл ажиллагааг зохион байгуулах;

8.4.3.халдварт болон халдварт бус зонхилон тохиолдох өвчний эрт илрүүлгийг зохион байгуулах;

8.4.4.хүн амын дунд анхдагч урьдчилан сэргийлэх үйл ажиллагааг зохион байгуулах;

8.4.5.нийгмийн эрүүл мэндийн ноцтой байдлын бэлэн байдал, хариу арга хэмжээг хэрэгжүүлэх;

8.4.6.хүний эрүүл мэндэд нөлөөлж байгаа зан үйл, эрсдэлт хүчин зүйлийг тандах, судлах, үнэлэх, дүнг мэдээлэх, хянах.

8.5.Өрх, сум, тосгоны эрүүл мэндийн төвд халдварт, халдварт бус өвчний асуудал хариуцсан нийгмийн эрүүл мэндийн ажилтныг ажиллуулж болно.

8.6.Төрийн болон орон нутгийн өмчийн тухай хуулийн 9 дүгээр зүйлийн 9.5-д заасныг үндэслэн энэ хуулийн 8.1-д заасан байгууллагын эрх зүйн байдал, дүрмийг Засгийн газар, бүтцийг эрүүл мэндийн асуудал эрхэлсэн Засгийн газрын гишүүн батална.

8.7.Энэ хуулийн 7.1.2, 7.1.3-д заасан нийгмийн эрүүл мэндийн тусламж, үйлчилгээ үзүүлэх байгууллагын бүтэц, дүрмийг эрүүл мэндийн асуудал эрхэлсэн Засгийн газрын гишүүн батална.

8.8.Нийгмийн эрүүл мэндийн чиглэлээр сургалт, эрдэм шинжилгээ, мэргэжлийн үйл ажиллагаа явуулдаг их, дээд сургууль нь нийгмийн эрүүл мэндийн мэргэжилтэн бэлтгэж, судалгаа, эрдэм шинжилгээний ажил хийх, нийгмийн эрүүл мэндийн эмч, мэргэжилтний тасралтгүй сургалтыг зохион байгуулна.

8.9.Энэ хуулийн 7.1.1-7.1.5-д заасан байгууллага нь боловсролын байгууллагын эмч, сэтгэл зүйч, хоол зүйчид нийгмийн эрүүл мэндийн тусламж, үйлчилгээний чиглэлээр мэргэжил, арга зүйн дэмжлэг, туслалцаа үзүүлнэ.


ДӨРӨВДҮГЭЭР БҮЛЭГ
ИРГЭН, АЖ АХУЙН НЭГЖ, БАЙГУУЛЛАГА, 
ОЛОН НИЙТИЙН ОРОЛЦОО

9 дүгээр зүйл.Иргэний эрх, үүрэг

9.1.Иргэн нийгмийн эрүүл мэндийн тусламж, үйлчилгээг авахад дараах эрх эдэлнэ:

9.1.1.эрүүл мэндээ хамгаалуулах, нийгмийн эрүүл мэндийн тусламж, үйлчилгээ авах;

9.1.2.нийгмийн эрүүл мэндийн тусламж, үйлчилгээ үзүүлж байгаа байгууллага, албан тушаалтнаас үнэн зөв, бодит мэдээлэл авах;

9.1.3.халдварт болон халдварт бус зонхилон тохиолдох өвчин, түүний эрсдэлт хүчин зүйлээс сэргийлэх, эрт илрүүлэгт хамрагдах;

9.1.4.төрийн захиргааны байгууллагын гаргасан шийдвэр, үйл ажиллагаа энэ хуулийн зорилго, бодит байдалд нийцээгүйн улмаас эрх нь зөрчигдсөн гэж үзвэл холбогдох байгууллагад гомдол гаргах;

9.1.5.нийгмийн эрүүл мэндийн тусламж, үйлчилгээний тухай хуулийн хэрэгжилтэд олон нийтийн хяналт тавихад оролцох;

9.1.6.хуульд заасан бусад эрх.

9.2.Иргэн нийгмийн эрүүл мэндийн тусламж, үйлчилгээ авахад дараах үүрэг хүлээнэ:

9.2.1.эрүүл мэндээ хамгаалах, эрүүл амьдрах таатай нөхцөл бүрдүүлэх;

9.2.2.эрүүл мэндийн боловсрол, мэдлэг эзэмших, эрүүл зан үйлийг төлөвшүүлэх дадал, хандлагатай байх;

9.2.3.тархвар судлалд шаардлагатай үнэн, зөв мэдээлэл өгөх;

9.2.4.нийгмийн эрүүл мэндийг дэмжих, хамгаалах, урьдчилан сэргийлэх  чиглэлээр нийтийг хамарсан арга хэмжээнд оролцох;

9.2.5.эрх бүхий байгууллагаас баталсан шийдвэр, хорио цээр, хөдөлгөөний болон цагийн хязгаарлалтын дэглэм, шаардлага, зөвлөмжийг биелүүлэх;

9.2.6.хүн амын эрүүл мэндэд аюул бүхий өвчин, хордлого, орчны сөрөг нөлөөллийн талаар нийгмийн эрүүл мэндийн тусламж, үйлчилгээ үзүүлэх байгууллагад мэдээлэх.

  
10 дугаар зүйл.Аж ахуйн нэгж, байгууллагын 
эрх, үүрэг

10.1.Аж ахуйн нэгж, байгууллага нийгмийн эрүүл мэндийн талаар дараах эрх, үүрэгтэй:

10.1.1.нийгмийн эрүүл мэндийг хамгаалах чиглэлээр мэргэжлийн байгууллагатай хамтран ажиллах, зөвлөгөө авах;

10.1.2.байгууллагын түвшинд нийгмийн эрүүл мэндийг дэмжих чиглэлээр үйл ажиллагаа явуулах;

10.1.3.нийгмийн эрүүл мэндийг хамгаалах талаар авч хэрэгжүүлж байгаа арга хэмжээний талаар мэдээлэл авах;

10.1.4.ажлын байранд ажилтны эрүүл мэндийг дэмжих орчин бүрдүүлэх;

10.1.5.эрх бүхий байгууллагаас баталсан шийдвэр, хорио цээр, хөдөлгөөний болон цагийн хязгаарлалтын дэглэм, шаардлага, зөвлөмжийг биелүүлэх, мэдээлэл солилцох, хамтран ажиллах;

10.1.6.ажилтнаа энэ хуулийн 3.1.11-д заасан эрт илрүүлэг болон өвчин, эмгэгээс урьдчилан сэргийлэх үзлэг, шинжилгээнд хамрагдах боломж бүрдүүлэх;

10.1.7.хорио цээр, хөдөлгөөний хязгаарлалт, тусгаарлалтын дэглэмд байгаа ажилтны ажлын байрыг хэвээр хадгалах.

10.2.Үйлдвэр, аж ахуйн нэгж, байгууллага, сургуульд нийгмийн эрүүл мэндийн нэгж, ажилтныг орон тоогоор ажиллуулж болно.

11 дүгээр зүйл.Олон нийтийн оролцоо

11.1.Нийгмийн эрүүл мэндийн тусламж, үйлчилгээ үзүүлж байгаа байгууллага, аж ахуйн нэгж нь нийгмийн эрүүл мэндийн тусламж, үйлчилгээ үзүүлэхдээ олон нийтийн оролцоог дараах байдлаар хангана:

11.1.1.нийгмийн эрүүл мэндийн тусламж, үйлчилгээ үзүүлэхтэй холбоотой үйл ажиллагаанд иргэд, аж ахуйн нэгж, байгууллага, сайн дурын ажилтныг татан оролцуулах;

11.1.2.нийгмийн эрүүл мэндийн тусламж, үйлчилгээг төлөвлөх, зохион байгуулах, тусламж, үйлчилгээний чанар, хүртээмжийг үнэлэхэд иргэд, олон нийтийг оролцуулах, хамтын шийдвэр гаргах;

11.1.3.хүн амд нийгмийн эрүүл мэндийн тусламж, үйлчилгээг ил тод, нээлттэй, хүртээмжтэй хүргэх үйл ажиллагаанд олон нийтийн хяналт бий болгох;

11.1.4.амьдралын буруу хэв маяг, хорт зуршлаас сэрэмжлүүлэх үйл ажиллагааг олон нийтийн оролцоотойгоор зохион байгуулах, хяналт тавих.

12 дугаар зүйл.Хэвлэл мэдээллийн байгууллагын 
оролцоо

12.1.Хэвлэл мэдээллийн байгууллага нь нийгмийн эрүүл мэндийн тусламж, үйлчилгээний талаар эрх бүхий байгууллагаас ирүүлсэн мэдээ, мэдээллийг олон нийтэд хүргэнэ.

12.2.Нийгмийн эрүүл мэндийн ноцтой байдлын үед иргэд, олон нийтэд чиглэсэн мэдээллийг үнэ төлбөргүй түгээнэ.

12.3.Нийгмийн эрүүл мэндийн талаарх мэдээ, мэдээллийг олон нийт, алслагдсан бүс нутагт хүргэхэд эрх бүхий байгууллага, албан тушаалтантай хамтарч ажиллана.


ТАВДУГААР БҮЛЭГ
НИЙГМИЙН ЭРҮҮЛ МЭНДИЙН АЖИЛТНЫ ЭРХ, ҮҮРЭГ, 
НИЙГМИЙН БАТАЛГАА 
 
13 дугаар зүйл.Нийгмийн эрүүл мэндийн ажилтны 
эрх, үүрэг

13.1.Нийгмийн эрүүл мэндийн ажилтан дараах эрхтэй:

13.1.1.мэргэжлийн асуудлаар төрийн болон төрийн бус байгууллага, түүний удирдлага, иргэнд шаардлага тавих, зөвлөгөө өгөх;

13.1.2.албан тушаалын бүрэн эрхээ хэрэгжүүлэхэд шаардлагатай ажиллах нөхцөлөөр хангуулах;

13.1.3.мэргэжлийн ур чадвараа дээшлүүлэх, 5 жил тутамд төгсөлтийн дараах сургалтад байгууллагын зардлаар хамрагдах;

13.1.4.нийгмийн баталгаагаар хангагдах;

13.1.5.хууль тогтоомжид заасан бусад эрх.

13.2.Нийгмийн эрүүл мэндийн ажилтан дараах үүрэг хүлээнэ:

13.2.1.нийгмийн эрүүл мэндийн тусламж, үйлчилгээний хууль тогтоомжийг мөрдөж ажиллах; 

13.2.2.хүн амд эрүүл мэндийн боловсрол олгох чиглэлээр сургалт, сурталчилгаа явуулах, эрүүл амьдрах зан үйлийг төлөвшүүлэхэд дэмжлэг үзүүлэх; 

13.2.3.мэргэжлийн ур чадвараа тасралтгүй дээшлүүлэх;

13.2.4.үйл ажиллагаандаа хүнлэг, энэрэнгүй үзлийг эрхэмлэж, ёс зүйн хэм хэмжээг сахин биелүүлэх;

13.2.5.хууль тогтоомжид заасан бусад үүрэг. 

14 дүгээр зүйл.Нийгмийн эрүүл мэндийн ажилтны 
нийгмийн баталгаа

14.1.Нийгмийн эрүүл мэндийн ажилтан Эрүүл мэндийн тухай, Төрийн албаны тухай, Хөдөлмөрийн тухай хуульд заасан нийгмийн баталгаагаар хангагдана.

14.2.Нутгийн захиргааны болон нутгийн өөрөө удирдах байгууллага, аж ахуйн нэгж, байгууллага нь нийгмийн эрүүл мэндийн ажилтанд урамшуулал олгох, нийгмийн баталгааг сайжруулахад дэмжлэг үзүүлнэ.

ЗУРГАДУГААР БҮЛЭГ
НИЙГМИЙН ЭРҮҮЛ МЭНДИЙН ТУСЛАМЖ, ҮЙЛЧИЛГЭЭНИЙ 
САНХҮҮЖИЛТ
 
15 дугаар зүйл.Нийгмийн эрүүл мэндийн тусламж, 
үйлчилгээний санхүүжилт

15.1.Нийгмийн эрүүл мэндийн тусламж, үйлчилгээний санхүүжилт нь улсын төсөв, эрүүл мэндийн даатгал болон эрүүл мэндийг дэмжих сан, иргэн, аж ахуйн нэгж, байгууллагын хандив, тусламж, нийгмийн эрүүл мэндийн байгууллагын төлбөртэй тусламж, үйлчилгээ, бусад үйл ажиллагааны орлого болон хууль тогтоомжоор хориглоогүй бусад эх үүсвэрээс бүрдэнэ. 

15.2.Энэ хуулийн 5.3-т заасан нийгмийн эрүүл мэндийн тусламж, үйлчилгээний зардлыг улсын төсвөөс санхүүжүүлнэ.

15.3. Нийгмийн эрүүл мэндийн тусламж, үйлчилгээний зардлыг эдийн засгийн ангилал, тохиолдолд суурилсан, нэг иргэнээр тооцсон төлбөрийн арга болон үр дүнд суурилсан гүйцэтгэлийн аргаар тус тус тооцож санхүүжүүлнэ.

15.4.Өвчин, эмгэгээс урьдчилан сэргийлэх, эрсдэлт хүчин зүйлийг эрт илрүүлэх тусламж, үйлчилгээг Эрүүл мэндийн даатгалын тухай хуулийн 9.4-т заасны дагуу эрүүл мэндийн даатгалын сангаас зардлын төлбөрийг санхүүжүүлнэ.

15.5.Нийгмийн эрүүл мэндийн тусламж, үйлчилгээний багц, төлбөрийн хэмжээ, санхүүжүүлэх, төлбөртэй тусламж, үйлчилгээний орлого, хандив тусламжийг зарцуулах журмыг эрүүл мэнд, санхүү, төсвийн асуудал эрхэлсэн Засгийн газрын гишүүн батална.



ДОЛДУГААР БҮЛЭГ
БУСАД ЗҮЙЛ

16 дугаар зүйл.Хориглох зүйл

16.1.Иргэн, нийгмийн эрүүл мэндийн ажилтан, хуулийн этгээд нь нийгмийн эрүүл мэндийг хамгаалах үйл ажиллагааны талаар, нийгмийн эрүүл мэндийн ноцтой байдлын үед олон нийтийг төөрөгдүүлэх, худал мэдээлэл тараахыг хориглоно.

16.2.Хүний эрүүл мэнд, эмзэг мэдээлэлтэй холбоотой гомдол, мэдээллийг Хүний хувийн мэдээлэл хамгаалах тухай хуулиар зохицуулна.

17 дугаар зүйл.Хууль зөрчигчид хүлээлгэх хариуцлага

17.1.Энэ хуулийг зөрчсөн албан тушаалтны үйлдэл нь гэмт хэргийн шинжгүй бол Төрийн албаны тухай, Хөдөлмөрийн тухай хуульд заасан хариуцлага ногдуулна.

17.2.Энэ хуулийг зөрчсөн хүн, хуулийн этгээдэд Зөрчлийн тухай хуульд заасан хариуцлага хүлээлгэнэ.


18 дугаар зүйл.Хууль хүчин төгөлдөр болох

18.1.Энэ хуулийг 2023 оны ... дугаар сарын ...-ний өдрөөс эхлэн дагаж мөрдөнө. 



ГАРЫН ҮСЭГ















Төсөл

МОНГОЛ УЛСЫН ХУУЛЬ


20... оны ..дугаар сарын ...-ны өдөр 					         Улаанбаатар хот


ЭРҮҮЛ МЭНДИЙН ТУХАЙ ХУУЛЬД НЭМЭЛТ, 
ӨӨРЧЛӨЛТ ОРУУЛАХ ТУХАЙ


1 дүгээр зүйл. Эрүүл мэндийн тухай хуулийн 3 дугаар зүйлийн 3.1.6 дахь хэсэгт “эмнэлгийн мэргэжилтэн” гэсний дараа “, нийгмийн эрүүл мэндийн ажилтан” гэж, 29 дүгээр зүйлийн 29.5 дахь хэсэгт “тусгай эмнэлэгт тасралтгүй ажиллаж байгаа эмнэлгийн мэргэжилтэн” болон “эрүүл мэндийн байгууллагад тасралтгүй ажиллаж байгаа эмнэлгийн мэргэжилтэн” гэсний дараа“, нийгмийн эрүүл мэндийн ажилтан” гэж тус тус нэмсүгэй.

2 дугаар зүйл. Эрүүл мэндийн тухай хуулийн 16 дугаар зүйлийн 16.9 дэх хэсэгт “нийгмийн эрүүл мэндийн талаар төрөөс баримтлах бодлого,” гэснийг “нийгмийн эрүүл мэндийн тухай хууль тогтоомж” гэж, 24 дүгээр зүйлийн 24.6.4 дэх хэсэгт “нийгмийн эрүүл мэндийн үйл ажиллагаа, арга хэмжээ болон гамшиг, нийтийг хамарсан халдварт өвчний дэгдэлтийн үеийн эрүүл мэндийн тусламж, үйлчилгээ;” гэснийг “нийгмийн эрүүл мэндийн тусламж, үйлчилгээ, гамшгийн үеийн эрүүл мэндийн тусламж, үйлчилгээ;” гэж тус тус өөрчилсүгэй. 

3 дугаар зүйл. Эрүүл мэндийн тухай хуулийн 13 дугаар зүйлийн 13.3 дахь хэсгийг хүчингүй болсонд тооцсугай. 

4 дүгээр зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.




Гарын үсэг











Төсөл


МОНГОЛ УЛСЫН ХУУЛЬ


20... оны ..дугаар сарын ...-ны өдөр 					         Улаанбаатар хот


ЭМНЭЛГИЙН ТУСЛАМЖ, ҮЙЛЧИЛГЭЭНИЙ ТУХАЙ ХУУЛЬД 
НЭМЭЛТ, ӨӨРЧЛӨЛТ ОРУУЛАХ ТУХАЙ 


1 дүгээр зүйл. Эмнэлгийн тусламж, үйлчилгээний тухай хуулийн 17 дугаар зүйлийн 17.3 дахь хэсэгт “Эрүүл мэндийн даатгалын тухай” гэсний дараа “хууль, Нийгмийн эрүүл мэндийн тусламж, үйлчилгээний тухай” гэж нэмсүгэй.

2 дугаар зүйл. Эмнэлгийн тусламж, үйлчилгээний тухай хуулийн 17 дугаар зүйлийн 17.1.6 дахь заалтын “нийтийг хамарсан халдварт өвчний дэгдэлтийн” гэснийг “нийгмийн эрүүл мэндийн ноцтой байдлын” гэж өөрчилсүгэй. 

3 дугаар зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.




Гарын үсэг


Төсөл


МОНГОЛ УЛСЫН ХУУЛЬ


20... оны ..дугаар сарын ...-ны өдөр 				   	         Улаанбаатар хот


БОЛОВСРОЛЫН ТУХАЙ ХУУЛЬД НЭМЭЛТ
 ОРУУЛАХ ТУХАЙ


1 дүгээр зүйл. Боловсролын тухай хуулийн 10 дугаар зүйлийн 10.3 дахь хэсэгт “эх оронч сэтгэлгээ,” гэсний дараа “эрүүл амьдрах зан үйл,” гэж нэмсүгэй.

2 дугаар зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.



Гарын үсэг


























Төсөл


МОНГОЛ УЛСЫН ХУУЛЬ


20... оны ..дугаар сарын ...-ны өдөр 					         Улаанбаатар хот


ЗАХИРГААНЫ ХЭРЭГ ШҮҮХЭД ХЯНАН ШИЙДВЭРЛЭХ ТУХАЙ 
ХУУЛЬД ӨӨРЧЛӨЛТ ОРУУЛАХ ТУХАЙ 


1 дүгээр зүйл. Захиргааны хэрэг шүүхэд хянан шийдвэрлэх тухай хуулийн 18 дугаар зүйлийн 18.3 дахь хэсэгт “нийтийн эрүүл мэнд,” гэснийг “нийгмийн эрүүл мэнд,” гэж өөрчилсүгэй.

2 дугаар зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.



Гарын үсэг

























Төсөл


МОНГОЛ УЛСЫН ХУУЛЬ


20... оны ..дугаар сарын ...-ны өдөр 					         Улаанбаатар хот


ЗӨРЧЛИЙН ТУХАЙ ХУУЛЬД НЭМЭЛТ 
ОРУУЛАХ ТУХАЙ 


1 дүгээр зүйл. Зөрчлийн тухай хуульд доор дурдсан агуулга бүхий 6.29 дэх хэсгийг нэмсүгэй: 

1.1/ 6.29 дүгээр зүйл.Нийгмийн эрүүл мэндийн тусламж, үйлчилгээний тухай хууль зөрчих

1. Иргэн, нийгмийн эрүүл мэндийн ажилтан, хуулийн этгээд нь нийгмийн эрүүл мэндийг хамгаалах үйл ажиллагаа, нийгмийн эрүүл мэндийн ноцтой байдлын үед олон нийтийг төөрөгдүүлсэн, худал мэдээлэл тараасан бол хүнийг хоёр зуун нэгжтэй тэнцэх хэмжээний төгрөгөөр, хуулийн этгээдийг хоёр мянган нэгжтэй тэнцэх хэмжээний төгрөгөөр торгоно. 
2 дугаар зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.



Гарын үсэг

ЗӨРЧИЛ ШАЛГАН ШИЙДВЭРЛЭХ ТУХАЙ ХУУЛЬД 
НЭМЭЛТ ОРУУЛАХ ТУХАЙ 


1 дүгээр зүйл. Зөрчил шалган шийдвэрлэх тухай хуулийн 6.8 дугаар зүйлийн “6.28 дугаар зүйлийн 5 дахь хэсэг,” гэсний дараа “6.29 дүгээр зүйл,” гэж нэмсүгэй.

2 дугаар зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.



Гарын үсэг

ГАМШГААС ХАМГААЛАХ ТУХАЙ ХУУЛЬД 
НЭМЭЛТ ОРУУЛАХ ТУХАЙ 


1 дүгээр зүйл. Гамшгаас хамгаалах тухай хуулийн 50 дугаар зүйлийн 50.2 дахь хэсэгт “цэргийн” гэсний дараа “, эрүүл мэндийн” гэж нэмсүгэй.

2 дугаар зүйл. Энэ хуулийг Нийгмийн эрүүл мэндийн тусламж, үйлчилгээний тухай хууль хүчин төгөлдөр болсон өдрөөс эхлэн дагаж мөрдөнө.



Гарын үсэг






















